
ОАК Рўйхати 

Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 
Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 
Телеграм канал: 

https://t.me/scienceproblems_uz  

Дин ва сиёсат, динийлик ва дунёвийлик, илмий талаффузда “сакрализм” ва 

“секуляризм” ижтимоий-тарихий табиатга эга, яъни диний дунёқараш ва дунёвий 

дунёқараш шаклланувининг илк даврлари билан боғлиқ антропологик характерга эга. 

Инсоният умумий тараққиёти ўрта аср охирларига келиб секуляризмни, яъни динийлик 

ва дунёвийликни бир-биридан ажратиш, автономлаштириш ҳодисасини юзага 

келтирган бўлсада, улар нисбати, ўзаро таъсири айниқса XX асрга келиб рационал 

мувозанатга эришди, уни сақлаб қолиш орқали барқарор ривожланишни таъминлаш 

барча даврларнинг ички ижтимоий сиёсати даражасига етди, умуминсоний қадриятга 

айланди. XXI асрга келиб эса, диннинг тобора сиёсийлашув томон юз тутиши 

“десекуляризация” ва “ресекуляризация” ҳодисасини ҳам келтириб чиқарди.  

Тарихан секуляризм омили даставвал Шарқда эмас, Ғарб цивилизациясида қарор 

топди. У асосан позитивизм (О.Конт, Г.Спенсер), либерализм (Б.Рассел, Ф.Нисше, 

Э.Фромм), экзистенциализм (Ж.П.Сартр, Т.Лукман), марксизм (К.Маркс, Ф.Энгелс, 

В.Ленин) ва бошқа таълимотлар доирасида шаклланди. Бундай ёндашувлар асосий 

ғояси – дин тарихан “қарийди” ва инсон руҳи ривожланишининг интиҳоси бўлади – у 

“ўлади”. Бу ёндашув таркибида ашаддий даҳрийлик (атеизм), десакрализация ҳодисаси 

ҳам ажралиб чиқади. “Секуляризация ва Сакрилизация (лотинча. saecularis-дунёвий. 

sacer-муқаддас) – диний-фалсафий тушунчалар. Ушбу тушунчалар орқали диний ва 

дунёвий қарашларнинг ўзаро муносабати ифодаланади. Секуляризася жараёнида диний 

қарашлардан дунёвийлик устун қўйилса, сакрализацияда диннинг мавқейи кучайиши 

эътироф этилади.»[1. – B. 240] 

Бундай ёндашувга муқобил, ҳатто айрим жиҳатлари билан мухолиф ёндашувга 

биноан секуляризм диннинг “ўлиши” га эмас, аста-секин унинг функцияларини давр, 

замон тақозоси билан ўзгаришига, ижтимоий соҳадан шахснинг индивидуал оламига, 

“персоналлашуви” га олиб келади. Индивидуализм фалсафасига биноан бундай ёндашув 

шахс, индивид ижод эркинлигига олиб боради. Бундай мотив Ғарб фанида, айниқса 

таниқли немис социологи ва политологи Макс Вебер назариясида яққолроқ кўзга 

ташланади. М. Вебер протестант меҳнат этикасини капитализмнинг “руҳи” деб 

баҳолайди. Бундай мотив қиёсий қаралганда Баҳовуддин Нақшбандийнинг “Дил баёр-у, 

даст ба-кор” деган алгоритмига ҳамоҳанг ҳисобланади. Бу мотив орқали Ғарб олимлари 

Ғарб цивилизациясининг яратувчанлик, ижодкорлик хусусияти туғма фазилат деб 

таъкидламоқчи бўлишади. Бу фикрларда маълум даражада жон бор, албатта. Ғарб 

цивилизацияси секуляризм принципи орқали Ғарб Уйғониш даври (христиан 

Ренессанси)ни бошлаб берди, черковдан давлатнинг ажралиб чиқиши жамиятга илм-

фан, техника, дунёвий соҳадаги улкан кашфиётларга сабаб бўлди. Бугунги кунда 

секуляризм принципини умуминсоний қадрият даражаси томон ривожланиши сабаби 

ҳам шунда – секуляризм аслида даҳрийлик бўлмай, дунёвий тафаккур ривожи учун 

принцип ва парадигмадир. 

Дунёнинг нуфузли илмий тадқиқот марказларида ахборотлашган жамияти 

феноменини тадқиқ этиш, унинг амалий ва илмий-концептуал аҳамиятига доир 

изланишлар олиб борилмоқда. Ахборотлашган жамиятда инсон ҳокимиятнинг манбаи 

эканлиги, унинг ҳуқуқ ва эркинликларини ҳимоя қилиш, виждон эркинлигини 

ижтимоий-ҳуқуқий жиҳатдан таъминлашга қаратилган механизмларни ишлаб чиқиш 

(Center for Studies on New Religions-Italy), динга оид давлат сиёсатининг 

самарадорлигини ошириш орқали жамиятда ижтимоий барқарорликни 

мустаҳкамлашга (Cambridge Research Centre) доир илмий тадқиқот ишлари олиб 

борилмоқда. Ахборотлашган жамиятда фан ва дин уйғунлигини таъминлашнинг 

ижтимоий аҳамияти (Pew Research Center-Malaysia), замонавий мамлакатлар тимсолида 

фуқаролик жамияти ва ҳуқуқий давлатнинг ривожланиш даражасини аниқловчи 

индексларни ишлаб чиқиш ҳамда маданият ва давлат сиёсатида ўзгарувчан маданий, 

диний ва сиёсий манзарасини ўрганиш (The Public Religion Research Institute PRRI-USA), 

динийликнинг ёшлар ўртасидаги ролига (University of North Carolina — USA) оид 

тадқиқотлар амалга оширилмоқда.  

Дин бугунги кунда ижтимоий ва шахсий ҳаётда авангардликка, етакчиликка 

даъво қилаётганлиги ҳам кузатилмоқда. Мамлакатимизда аҳолининг ярмидан 

кўпроғини ташкил қилувчи ёшларнинг диний қоида ва қадриятларга эътиқод 

эркинлиги шароитида талпиниши сир эмас. Дин ёшариб бораётганлиги – бор ҳодиса, 

ундан кўз юмиш мумкин эмас. Ғарб илмий адабиётида секуляризмни демократияга 

қарши қўйишга уринувчи қарашлар ҳам мавжуд[6. – B. 200]. Бундай қарашлар ҳам 

етарли асосларга даъво қилади. Бироқ шуни таъкидлаш лозимки, секуляризмни 

демократияга қарши қўйиш мумкин эмас. Конрституциявий ҳуқуқ нуқтаи назаридан 

секуляризм позитив ҳуқуқий ҳодисадир – у эркинликни, ҳуқуқни кафолатлайди. 

Юқорида таъкидланганидек, секуляризм атеизм ҳам эмас, у динийлик ва 

дунёвийликнинг тенг ҳуқуқлигини, легитимлигини кафолатлайди. Жаҳон 

конституцияшунослигида бу қоида мустаҳкамланган бўлиб, аксарият демократик 

тараққиёт йўлидан борувчи давлатлар бу қоидани эътироф этишади, у умуминсоний 

ҳуқуқий қадрият мақомига эга. 

Бу ерда таъкидлаш лозимки, демократия принципи умуман динга зид эмас. 

Айниқса ислом дини демократизм принципига асосланади – “умма” (жамоа) фикри ва 

иродаси устуворлиги эътироф этилади. Шу боис айрим Ғарб олимларининг ислом 

динини демократияга зид деб баҳолаши ғирт бемаъниликдир. Ислом динининг 

муқаддас китоби – Қуръонда демократияга ҳамоҳанг қатор оят ва суралар мавжуд. 

Академик Э.Юсупов: “Ислом дини инсонларни асрлар давомида аҳилликка, ҳамкорлик 

ва ҳамжиҳатликка чорлаган, зўрлик ва зўравонликни, адолатсизликни қоралаган, ҳар 

бир шахсни ҳалоллик, иймонийлик, инсофлилик, инсонпарварлик, меҳнатсеварлик 

руҳида тарбиялашга катта таъсир кўрсатган”[2. –B.10] — деган фикрида ислом 

таълимотининг бош мезони жамиятда масъулият ҳисси эканлиги таъкидланган. 

“Дарҳақиқат, ислом дини пайдо бўлган дастлабки йилларда ва ундан кейин ҳам 

ижтимоий ҳолатда, давлатни бошқаришда, халқлар ўртасидаги барча муносабатларда 

оила, турмуш тарзини ахлоқий шакллантиришда, ислом асосий мафкура ролини 

ўйнаган. Ислом дини ҳукмрон мафкура бўлган мамлакатларда ҳозир ҳам у шундай 

вазифани ўтамоқда.»[3. –B.34]  

Динийлик ва дунёвийликнинг нисбати инсоният тарихида доимо кун тартибида 

бўлиб келди. Инсоният тарихида диний қадриятларнинг заифлашуви салбий 

оқибатларга олиб келиши мумкинлигини Рим империяси мисолида кузатиш мумкин. 

Маънавий бузуқчилик, фаҳш ва зино ишлар кўпайиши қудратли Рим империясининг 

эрамизнинг бошларида таназзулга юз тутишини тезлаштирди. Жамиятни бошқариш 

(governance) ҳокимиятни ҳуқуқшуносликни ривожлантиришга ундади – Рим фуқаролик 

https://www.pewforum.org/essay/on-the-intersection-of-science-and-religion/?utm_content=buffercfa90&utm_medium=social&utm_source=twitter.com&utm_campaign=buffer&fbclid=IwAR1W8IDhhMVPQUXxUsb2cVk4p7w4pFvI7m87VPfaa8C8SjdiKIThDvb5v8Q#fn-33454-1

ҳуқуқига асос солинди, ҳуқуқий норма ва меъёрлар воситасида жамият барқарорлигини 

сақлаб қолишга ҳаракат қилинди. 

Секуляризм принципи жамиятда потенциал шаклда барқарорлик ва беқарорлик 

муҳитини шакллантиришга қодир. Айниқса даҳрийлик сиёсий тизимидан янги, 

демократик тизимга ўтган, азалий диний қадриятлардан узоқлашган, диний 

саводхонлиги заиф жамиятда потенциал ижтимоий хавфлар борки, улар ўз вақтида 

чуқур сиёсий таҳлил қилинмаса, секуляризм билан боғлиқ турли нохушликларни 

келтириб чиқариши мумкин. Бу борада давлатнинг динга оид сиёсатида ҳам нуқсонлар 

сероб – асосан дин тўғрисида саёз билимга эга, саводи заиф имомларга таянилади, ислом 

динининг буюк ижодкорлик, бағрикенглик салоҳиятидан тўла фойдаланилмайди. 

Демократик жамият учун хос бўлган хулқ-атворни ҳам тўғри йўлга сола олмайдилар, 

ислом ақидаларини ўзларича талқин қиладилар ва “фатво”лар яратадилар. Бу – дунёвий 

тараққиёт учун, демократик ривожланиш учун хавфлидир. Ҳашаматли масжидлар, 

турли зиёратгоҳларга сарфланаётган маблағлар фуқароларнинг диний саводхонлигини 

оширишга сарфланиши ёшларни динга мутаассибчилик, экстремизм, фанатизм ва ҳ.к. ёт 

унсурлар таъсирига тушиб қолишдан асрайди. Диний маърифат – диний хурофотга 

зиддир. Буни кўҳна тарих, динлар тарихи кўп марта исботлаган. 

Бунинг тасдиғи – буюк Шарқ табиатшунос олимлари Беруний, Ибн Сино, ал-

Фарғоний, Муҳаммад Хоразмий, Мирзо Улуғбек ва бошқалар Аллоҳни инкор этмаганлар, 

динийлик ва дунёвийлик ўзаро мувозанатини, яъни секуляризм принципини эътироф 

этганлар. “Расулуллоҳ (алайҳис-салом)дан кейин чаҳорёрлар хам шу йўлни тутдилар. 

Хазрати Умар (розияллоҳу анху) “Сизларнинг яхшингиз у дунё ва бу дунё учун ҳаракат 

қилганингиздир”, деб алоҳида таъкидлаганлар. У зот масжиддан чиқмай, эртаю-кеч 

ибодатга машғул бўлган ёш йигитларни таёқ билан ҳайдаб, дунёвий иш билан 

шуғулланишга чақирганлари ривоятларда машҳурдир”[4. –B.27] . 

“Шарқ мутафаккирларининг ижтимоий-фалсафий қарашларида диний 

бағрикенглик ғоялари ниҳоятда улуғланган. Буюк мутафаккир Ғазоллийнинг фикрига 

кўра, оқил кишилар учун ер умумий хонадондир, фақат жохилларгина у сеники деса, бу 

меники деб талашадилар. Жаллолиддин Румий динларга олиб борувчи йўллар турфа, 

мақсадлар эса муштаракдир, дея ўз мелиористик қарашларини ривожлантирди”[5. –

B.12]. 

Секуляризм – давлат сиёсати билан боғлиқ. Гарчи Конституцияда, “Виждон 

эркинлиги ва диний ташкилотлар тўғрисида«ги Қонунда “секуляризм” атамаси 

ишлатилмаган бўлсада, мазмунан ва моҳиятан ушбу дастурий-ҳуқуқий ва сиёсий 

ҳужжатлар секуляризм руҳи билан йўғрилган. 

Секуляризмнинг турли кўринишлари ва моделлари мавжуд. Масалан, секуляризм 

модели (лаицизм), Ғарбий Европа секуляризми, Жануби-Шарқий Осиё, Яқин ва Ўрта 

Шарқ, Шимолий Африка секуляризм моделлари ҳақида гапириш мумкин. Ушбу 

моделларда ижтимоий ҳаётда ва давлат бошқарувида динийлик ва дунёвийлик нисбати, 

демократик институтлар ва диний ташкилотлар нисбати турлича. Бунинг сабаби – 

ижтимоий-тарихий тараққиёт диннинг замон талабларига мос модернизацияси ва 

ижтимоий адаптациясини тақозо этади. Айниқса либерализм ғояларининг 

ривожланиши, либерал демократия қадриятларининг умуминсоний қадриятлар 

доирасига кўтарилиши бу жараённи тезлаштиради, ҳатто давлат ва дин ўртасида 

зиддиятли ҳолатларни шакллантиради. Буни кейинги параграфда Ҳиндистон, Туркия, 

Миср араб республикаси мисолида таҳлил қилишга ҳаракат қиламиз. 

Жамиятдаги мавжуд тизим ва давлат бошқаруви модернизацияси жараёнлари 

модернизациялашувни талаб қилади. Масалан, Ўзбекистоннинг биринчи Президенти 

И.Каримов “янгича ҳаётни эскича қарашлар билан қуриб бўлмайди” деган пурмаъно 

фикрни миллий мустақилликнинг дастлабки йилларидаёқ олға сурганди. Ғарб сиёсий 

моделини, техника ва технологиясини жамият ҳаётини модернизациялаштириш учун 

қабул қилиш етарли эмас. Зеро, улар ортида инсон, инсон капитали, дунёқараш, 

ижтимоий психология туради. Айнан инсон омили, “ижтимоий капитал” яратувчи 

кучдир, бу – исбот талаб этилмайдиган илмий аксиомадир. Виждон эркинлиги ва 

секуляризм ижтимоий-тарихий тараққиёт маҳсулидир. Улар ижтимоий қадриятлар 

даражасига етиб, бугунги секуляризмнинг тамал тошини ташкил қилади. Бу эса қатор 

таниқли политолог ва дин фалсафаси вакиллари томонидан эътироф этилмоқда. 

Маълумки, тарихан секуляризм ғоясининг Ғарбда туғилишига сабаб – черковнинг 

ижтимоий тараққиёт талаблари таъсирида таназзул томон юз тутиши бўлди. Иккинчи 

томондан, Ғарб мамлакатлари анъанавий жамиятдан саноатлашган капиталистик 

жамиятга ўта бошлаган даврга тўғри келади. Шу боис кўзга кўринган АҚШ олими 

П.Бергернинг “Европада черковнинг таназзули сабаби – капитализм, қолаверса 

секуляризация эмас, балки плюрализмнинг пайдо бўлиши, черковнинг жамият 

маънавий ҳаёти устидан монополиясига барҳам берилиши ҳисобланади”[7.], деган 

мулоҳазаси ўринлидир. Ушбу олим фикрига кўра секуляризм плюрализмга нисбатан 

инсон онги корреляти бўлиб, у динни субъективлаштиради, яъни уни ижтимоий 

даражадан шахс, индивид онги даражасига туширади. Бироқ бу нарса, яъни субъектив 

секуляризация ҳалокатли бўлиб, у идентлик таназзулига олиб келади. П.Бергернинг 

ушбу мулоҳазалари билан кўпчилик келишмайди. Масалан, Германия Гейделберг 

университетининг профессори, теолог ва файласуф Михаил Велкер ўзининг 

“Христианлик ва плюрализм” деб номланган асарида дин ва плюрализмнинг ўзаро 

келишувига эришишга уринади, “дивергенция”, яъни кўпвариантлилик муносабатини 

таклиф этади[8. – С. 141-146.]. 

Ва ниҳоят, баъзилар демографик кучлар секуляризация жараёнини 

зарарсизлантиришини таъкидлашади, шунингдек, ҳатто жамият янада диндор бўлса 

ҳам одамлар дин динидан узоқлашишлари мумкин. Бу, айниқса, содиқ диний 

гуруҳларнинг туғилиш даражаси дунёвий гуруҳларга қараганда бир неча баравар юқори 

бўлган Исроил (ультра-православ ва диний ционистлар билан) каби жамиятларга тўғри 

келади. Диний унумдорликнинг таъсири барча мамлакатларда озми-кўпми яққол 

кўриниб турибди, хусусан бу Ғарбда диний иммиграция туфайли кучаймоқда. Масалан, 

маҳаллий оқ танлилар дунёвий фуқаро бўлиб қолган бўлса ҳам, Лондон, Англия сўнгги 

25 йил ичида диний муҳожирлар ва уларнинг авлодлари аҳолининг улушини 

кўпайтиргани учун кўпроқ диндор бўлди.  

Секуляризм гарчи умуминсоний, глобал миқёсда қарор топаётган принцип ва 

қадрият бўлишига қарамай, у турли ижтимоий-маданий маконларда демократия, инсон 

ҳуқуқ ва эркинликлари каби турлича шаклда қарор топмоқда. Бу – табиий ҳол. Зеро, 

демократия каби секуляризмнинг ҳам универсал, барча учун бирдай амал қиладиган 

модели, андозаси мавжуд эмас. Секуляризация ҳақида аниқ тушунча бериш ва унинг 

чегараларини аниқлаш керак. Бу, биринчи навбатда, анъанавий динларнинг ролининг 

пасайиши билан бирга замонавий жамиятда ноанъанавий диний ҳаракатлар кенг 

тарқалганлиги билан боғлиқ. Шу муносабат билан, уларнинг тарқалиши диний 

уйғонишми ёки чуқурлашувнинг намоён бўлишими, қарор қабул қилиш лозим. 

Хулоса қилиб айтганда, шубҳасиз ижобий оқибатларга олиб келган 

секуляризация жараёнининг шаклланиши замонавий жамият учун анча 

қийинчиликларни босиб ўтишига олиб келиши мумкин. 

Ушбу жараённи жойлаштиришнинг тарихий давомийлиги ижтимоий ўзаро 

таъсирнинг барча даражаларида унинг етарли даражада кириб боришини кўрсатади. 

Инсоният жамиятининг камолоти тўғрисида фалсафий ёки ижтимоий прогнознинг кенг 

қамровли тушунтириш тушунчалари мавжудлигида эмас, балки шахснинг экзистенциал 

ривожланиши учун жавобгарликни қабул қилишида намоён бўлади. 

Ҳамма жойда секуляризация масаласи ижтимоий фанларда жиддий (ва баъзан 

қизғин) мунозараларга сабаб бўлмоқда. Шу сабабли, секуляризация содир бўлган 

жамият дин билан боғлиқ ички тарихининг муҳим қисмини йўқотиш хавфини 

туғдириши ва эътиқодга асосланган ижтимоий можароларнинг ривожланиши учун ҳам 

қулай шароитга йўл очиб бериши мумкин.  

Замонавий дунёда дунёвийлаштиришнинг чегаралари ва моҳиятини аниқлаш 

ҳам зарур, чунки анъанавий динларнинг ўзида мураккаб жараёнлар содир бўлмоқда, бу 

унинг муҳим модификациясида ифодаланган бўлиб, бу анъанавий динлар (Ислом, 

Насронийлик) ўртасида аниқ чегарани ўрнатиш зарурлигини белгилайди. 

